Ә.Фәйзинең “Тукай” романы буенча “Габдулланың Җаек мәдрәсәсендә укуы” бүлеген анализлау

22 нче урта гомуми белем бирү мәктәбенең югары категорияле

 татар теле һәм әдәбияты укытучысы,
Яр Чаллы
Тема. Ә.Фәйзинең “Тукай” романы буенча “Габдулланың Җаек мәдрәсәсендә укуы” бүлеген анализлау.

Максат. Бирелгән бүлекне вакыйгаларга бүлеп, алар арасындагы бәйләнешне табарга, гомумиләштерергә өйрәтү.

Логик фикер йөртү, чагыштыру аша нәтиҗәләр чыгару күнекмәләрен үстерү.

Кешенең эчке дөньясына, күңел кичерешләренә бәя бирергә өйрәтү.
Җиһазлау. Дәреслек (56 – 60нчы битләр), Ә.Фәйзи “Кечкенә Апуш” (“Тукай”) романы, Г.Тукайга багышланган альбомдагы мәдрәсәдә уку чорын чагылдырган төрле рәсемнәр.
Дәрес барышы
- Исәнмесез, укучылар. Без бүгенге дәрестә Ә.Фәйзинең “Тукай” романы буенча “Габдулланың Җаек мәдрәсәсендә укуы” бүлеген өлешчә анализларбыз. Сез өйдә 56 – 60нчы битләрдә бирелгән текстны укып килергә, аңлашылмаган сүзләрне аңлатмалы сүзлектән карап, синонимнарын табарга тиеш идегез. Әйдәгез, сүзлекне тикшереп үтик. (Тактада бирелгән сүзләрнең мәгънәләрен аңлаталар).

Томана – надан,
Дорфа – тупас,
Дөмбәсләшү – шаярышып сугышу,
Көрмәкләшү – көрәшү, тарткалашу.

· Дөрес. Бу сүзләрне эш барышында кулланырга туры киләчәк.

· Бирелгән бүлек ничә вакыйгадан тора? (Ике вакыйгадан тора).
Укучылар аларның эчтәлекләре белән таныштырып, ни өчен аерым вакыйга итеп алуларын аңлаталар. (I вакыйгада Габдулла, Шәпеш хәлфәгә каршы барып, сабакташларына җәза бирүдә катнашудан баш тарта. II вакыйгада ул, Шәпеш хәлфәнең Сираҗетдин хәлфә алдында хаксыз рәвештә аның белән мактануын теләмичә, юри белмәгәнгә салыша).
· Уйлагыз әле. Бу ике вакыйганы уртак исем белән атап булмыймы? (Ике вакыйгада да Габдулла Шәпешкә каршы чыга. Димәк, Габдулланың Шәпеш хәлфә белән каршылыкка керүе дигән исем бирергә була. Тагын берничә төрле охшаш җаваплар булырга мөмкин).
· I вакыйганы нәрсә китереп чыгарды? Шул урынны табып укыгыз. (Бер укучы 57нче биттән I абзацны укый).

· Шәпеш хәлфә дөрес эшләдеме? (Юк, чөнки ул ике шәкерттән калганнарын кыйнатмакчы була. Сабакташларны дошманлаштыра, дусларны аера. Гомумән, балаларны кыйнау – кансызлык һ.б. шундый җаваплар бирелә).

· Моны ничек бәялибез? (Бу – зур гаделсезлек).

· Шәпеш хәлфәне балалар яратамы? (Юк. Укучылар аңа бәя бирәләр. Аның тупас, усал, кешелексез, икейөзле, мәрхәмәтсез булуын күрсәткән өлешләрне укып күрсәтәләр).

· Кечкенә Габдулла ниләр кичерә? (Бик борчыла, аптырап ике ут арасында кала, ләкин сукмаса, Шәпеш хәлфә белән дошманлашачак).
Бу өзекне укыйлар (57нче бит, II абзац).
· Ул нинди карарга килде? (Беркайчан да иптәшләренә сукмаячак!).

· Габдулла бу ситуациядән ничек чыкты? (Килгәндә ат чанасы бәрелеп китте, шуңа күрә кулым авырта дигән сылтау таба).

· Бу вакыйганың нәтиҗәсе нинди булды? (Иптәшләре белән дуслык өзелмәде. Шәпештә аңа карата дошманлык уянды).

· II вакыйганы искә төшерик. (Бер укучыдан сөйләтәбез).

· Сираҗетдин хәлфәне балалар ни өчен ошаталар? Ул Шәпеш хәлфәдән ни белән аерылып тора? (Укучылар аңа бәя бирәләр. 58нче биттәге өзекләрдән дә файдаланалар: акыллы, дустанә мөнәсәбәтле һәм бераз хәйләкәр булуы турында әйтәләр).
· II тапкыр Шәпеш хәлфә белән каршылыкка керүнең сәбәбе нәрсәдә? (Габдулла Шәпешнең күрәләтә аның белән мактанырга җыенуын сизеп алды. Ул моны һич тә теләми иде, чөнки бу белемне үз тырышлыгы белән алды, Шәпешнең бер катнашы да юк монда).

· Шәпешнең бу эшен ничек бәялибез? (Бу – гаделсезлек иде).

· Шәпеш үзен ничек тотты? (60нчы биттәге өзек укыла).

· Габдулла нинди карарга килде? (Ул бернәрсә дә белмәвен әйтте. Иптәшләре дә, сөенешеп, аның сүзләрен кабатладылар).

· II вакыйганың нәтиҗәсе нинди булды? (Габдулланың иптәшләре алдында абруе күтәрелде, ә Шәпешнең иң беренче дошманына әверелде).

Һәр ике вакыйганы анализлау этаплары схема рәвешендә тактада күрсәтеп барылды һәм түбәндәге тулы схема барлыкка килде.


            I вакыйга
II вакыйга

Сәбәп
Сәбәп
        Нәтиҗә
                                                                                                        Нәтиҗә

· Вакыйгалар арасында нинди уртак бәйләнеш бар? (Һәр ике вакыйганың да нигезендә Габдулла һәм Шәпеш арасындагы каршылык ята. Шәпеш, үз максатларына ирешү өчен, Габдулладан файдаланмакчы була. Ләкин Габдулла Шәпешкә каршы бара, сабакташлары белән дус булып кала).

· Бу ике вакыйгада бер үк  нәрсәләр кабатлануын күрдек. Шулардан төп нәтиҗәне чыгарып карыйк. Димәк, бу вакыйгаларда сүз нәрсә турында бара? (Укучыларның җаваплары төрлечә була. Уйларга мөмкинлек бирәбез. Укучылар Габдулла гаделсезлеккә каршы көрәште дигән нәтиҗәгә киләләр).
Димәк, вакыйгаларның төп темасы – гаделсезлеккә каршы көрәшү. 

-   Габдулла кечкенәдән үк гаделсезлекләрне күреп үскән. Аларга каршы көрәшү тормышының төп мәгънәсенә әверелгән. Шигырьләре, үткен каләме белән көрәшә шагыйрь.

Булды юлда киртәләр, эттән күбәйде дошманым,

Чөнки залимнәрне, өстеннәрне яклый алмадым, - дип язган Г.Тукай “Кыйтга” шигырендә.
(Тактада шигырь язып куелган).

· Бу шигырьнең безнең дәрес белән бәйләнеше бармы? (Бар, ул дәреснең төп темасын чагылдыра).

· Димәк, гаделсезлеккә каршы көрәшү без анализлаган бүлекнең үзәгендә ята.
· Өй эше: Габдулла Тукайга тулы характеристика бирергә.
Габдулла





Шәпеш





Габдулланың Шәпеш белән каршылыкка керүе





Габдулланың җәза бирүдә катнашмавы





Шәпешнең үзе белән мактануын теләмәде





1. Иптәшләре белән дуслык өзелмәде.


2. Шәпеш аны дошман күрә башлый.





1. Иптәшләре алдында абруе артты.


2. Шәпешнең дошманына әверелде.








Вакыйгаларның уртак темасы – гаделсезлеккә каршы көрәшү

